
Tarnikkut nappaateqartut ikiorneqarusunngitsut imaluunniit nappaatiminnik 

paasinninngitsut tungaasigut tarnimikkut nappaateqartut, peqqinnissaqarfiup 

kommunillu akornanni attaveqatigiinnerit naalakkersuinikkut sukaterniarlugit qanoq 

ililluta pitsanngorsaasinnaavugut?  

(Inatsisartunut ilaasortaq Agathe Fontain, Inuit Ataqatigiit) 

 

Agathe Fontainimut qujanaq tarnikkut nappaateqartut atugarisai pillugit 

oqallisinngortitsineranut. Kikkut tamarmik tarnikkut nappaateqartut imaluunniit tarnikkut 

nappaateqartumik qanigisaqartut ilisimavaat ulluinnarni inuuniarneq aporfeqartaqisoq. 

Nappaatigineqartoq qanoq initutiginersoq assigiinngitsorujussuusinnaavoq. Ilaasa piffissaq 

taarsiorfioqisoq atorsinnaasarpaat, iliuuseqarsinnaajunnaarfik, annilaangaffik kamannerlu 

atugarisinnaasarlugit. Ajornatorsiutaavoq pisortat ingerlatsineranni napparsimasut 

ajornartorsiorfiginerpaasaanni taamaallaat attassuteqartarmata. Suleqatigiilluarneq 

tatigeqatigiinnerlu pilersinneqartassapput napparsimasup ajunnginnerani. Taamaattumik 

pingaaruteqarpoq naapittarfeqassasoq napparsimasut saaffiginniffigisinnaassaannik 

napparsimaqatiminnik naapitsiffigisinnaasaminnik sulisunillu ilinniarsimasunik 

attaveqarfigisinnaasaminnik. Naparsimaveqarfimmit tamanna kisimi 

isumagineqarsinnaanngilaq, kommuninillu aamma aaqqiivigineqartariaqarpoq. Qularnaarlugu 

ilisimanngikkaluarlugu paasisimasoraara, innuttaasut akornanni tarnimikkut napparsimasunik 

naapitsinermi, napparsimasut atugaannik pitsaasumik paasinnissuseqarluni naapittoqartartoq. 

Tamannalu pisarpoq tarnip nakorsaqarfiini, politini naapittarfinnilu pioreersuni. Kisianni 

piffippassuaqarpoq tarnikkut nappaatilinnut qaninngoorusunngitffiusunik soorlu aamma siumut 

eqqarsatigineqareersut tunngaveqanngitsut aamma amerlaqisutigut siumugassaasartut.  

Isumaga malillugu tarnimikkut napparsimasunut nalornissuteqartarnerup, tarnikkut 

nappaateqarnerup isigineqarnerata ajornerulerneranut sakkortusaasoraara. Paatsoorneqarneq 

ernumanerluunniit tunngavigalugit naapinneqaraanni ikiorneqarnissamut noqqaanissaq 

tunngavilussaaq. Siunnersuutigaara kommunit tamarmik periuuseqassasut tarnimikkut 

napparsimasut ilaqutaanillu sunik ikiuusinnaanissaminnik neqerooruteqarnissaminnik 

piareersimasuuteqassasut. Taamalilluni kommunit iliuuuserisaat 

nalilersorneqaruminarnerussapput, soorlu inuit pisinnaatitaaffiannit siunnersuisooqatigiinnit. 

Peqqinnissaqarfiup aamma qimerloortariaqarpaa ikiuunnissamut neqeroorutitik 

pitsaassutsimikkut naammaginarnersut.  

Tarnimikkut nappaateqartut tamarmik Nuummi najugaqanngillat, taamaattumik 

ikiorneqarnissamut tapersersorneqarnissamullu periarfissat ungasissinnaapput.       

Namminersorlutik Oqartussaniit akisussaaffeqartoqarpoq tarnikkut nappaateqarnerup 

oqaasinngortinnissaanik ukiumut ataasiarluni ulloqartitsinerup saniatigut. 

Ukiualuinnanngorpummi Namminersorlutik Oqartussat kissaatigimmassuk tarnimikkut 

nappaateqartut INI A/S-ip inissiaataanit anisinneqassasut, isumaqaramik tarnimikkut 

nappaateqartut avatangiisiminnut ulorianartorsiortitsisut.  

Taamatut iliuuseqarneq tarnimikkut nappaateqartut ikiorneqarnerannut siuarsaataanngilaq, 

iluaqutaanngilarlu isumaqaraanni Peqqinnissaqarfimmit inunnillu isumaginnittoqarfinnillu 

taamaallaat isumagineqartussaasoq. Ilinniartitaanermi, ineqarnermi sulisoqarnermilu aamma 

qaffassaasoqartariaqarpoq. Sumi tamani pitsanngorsaasoqarsinnaavoq, taamaattumik 

tarnimikkut nappaateqartunik sullissinerup sumiiffianik nalilersuinissamut periarfissaalluarpoq. 

 

 

 


